
দীর্ঘ জটাজালে তাঁ’র বেষ্টিত মস্তক,

বিভূতি চর্চ্চিত কিবা সুবিশাল দেহ,

বাঘাম্বর,কণ্ঠে দোলে রুদ্রাক্ষের মালা।
 দেবব্রত তাড়াতাড়ি উঠিয়া তখনি

সাষ্টাঙ্গে প্রণাম করি লয়ে পদধূলি

ভক্তিভরে কহিলেন “কে দেব আপনি,

কৃপাকরি দরশন দিলেন আমারে?”
 ঈষৎ হাসিয়া তবে কহিল সন্ন্যাসী——

“তিষ্ঠ বৎস! শুন আমি সামান্য মানব।

আসিয়া বৃক্ষের তলে দেখিলাম তুমি

নিদ্রায় বিভোর;এক মহাকালসর্প

রয়েছে মস্তক পাশে বিস্তারিয়া ফণা।

কমণ্ডলু হ’তে জল করিলে প্রক্ষেপ

পলা’ল বিবরে সর্প। ধূলায় লুণ্ঠিত

দেখিয়া মস্তক তব,লইনু তুলিয়া

নিদ্রার সুবিধা হেতু,অঙ্কে আপনার।

এখন আমার কার্য্য হইয়াছে শেষ

চলিলাম আমি এবে।”
   দেবব্রত তবে

গলদশ্রু নেত্রে তাঁ’র ধরিল চরণ,

জিজ্ঞাসা উদ্দেশে কিছু। সন্ন্যাসী কহিল—

“বুঝিয়াছি বৎস এবে তব অভিপ্রায়,

